
KIMYONING ASOSIY 
TUSHUNCHA VA 

QONUNLARINI AKSIOMATIK 
ASOSDA TALQIN QILISHNING 

ILMIY-PEDAGOGIK AHAMIYATI

Kamolova Nargiza Ibragimovna
Nizomiy nomidagi O‘zbekiston Milliy pedagogika universiteti doktoranti

Annotatsiya: Mazkur maqolada kimyoning asosiy tushuncha va qonunlarini aksiomatik asosda talqin qilishning ilmiy-
pedagogik ahamiyati yoritilgan. Aksiomatik yondashuvning kimyoviy bilimlarni tizimlashtirish, asosiy tushunchalar o‘rtasi­
dagi mantiqiy bog‘liqlikni ochib berish hamda kimyoviy qonunlarning mazmun-mohiyatini izchil anglashdagi imkoniyatlari 
tahlil qilingan. Kimyoviy bilimlarni aksiomalar, ta’riflar, dalillar va mantiqiy xulosalar asosida tashkil etish o‘quvchilarda 
ilmiy va mantiqiy tafakkurni rivojlantirish, sabab-oqibat munosabatlarini anglash, nazariy bilimlarni amaliy faoliyat bilan 
bog‘lashga xizmat qilishi asoslangan. Shuningdek, aksiomatik yondashuvning kimyo ta’limi mazmunini tizimlashtirish, 
fanlararo aloqadorlikni kuchaytirish va o‘quvchilarning mustaqil fikrlash kompetensiyalarini shakllantirishdagi pedagogik 
imkoniyatlari ko‘rsatib berilgan. Maqolada kimyoning asosiy qonunlarini aksiomatik talqin qilish zamonaviy kimyo ta’li­
mining mantiqiy, tizimli va ilmiy asoslangan modelini shakllantirishning muhim vositasi sifatida qaraladi.

Kalit so‘zlar: aksiomatik yondashuv, kimyo ta’limi, kimyoning asosiy tushunchalari, kimyoviy qonunlar, ilmiy tafakkur, 
mantiqiy tafakkur, tizimli bilim, kimyoviy bilimlar, nazariy bilim, pedagogik yondashuv, fanlararo aloqadorlik, mustaqil 
fikrlash, ta’lim mazmuni, kompetensiya.
Abstract: This article explores the scientific and pedagogical significance of interpreting the fundamental concepts and 
laws of chemistry on an axiomatic basis. It analyzes the potential of the axiomatic approach for systematizing chemical 
knowledge, revealing logical relationships among fundamental concepts, and developing a consistent understanding of 
the content and essence of chemical laws. It is substantiated that organizing chemical knowledge on the basis of axioms, 
definitions, proofs, and logical conclusions contributes to the development of students’ scientific and logical thinking, their 
understanding of cause-and-effect relationships, and their ability to connect theoretical knowledge with practical activities. 
Furthermore, the article highlights the pedagogical potential of the axiomatic approach in systematizing the content of 
chemistry education, strengthening interdisciplinary connections, and developing students’ independent thinking com­
petencies. The axiomatic interpretation of the fundamental laws of chemistry is considered as an important means of 
developing a logical, systematic, and scientifically grounded model of modern chemistry education.

Key words: axiomatic approach, chemistry education, fundamental concepts of chemistry, chemical laws, scientific 
thinking, logical thinking, systematic knowledge, chemical knowledge, theoretical knowledge, pedagogical approach, 
interdisciplinary connections, independent thinking, educational content, competence.
Аннотация: В данной статье раскрывается научно-педагогическое значение интерпретации основных понятий и 
законов химии на аксиоматической основе. Анализируются возможности аксиоматического подхода в системати­
зации химических знаний, выявлении логических взаимосвязей между основными понятиями, а также в после­
довательном понимании содержания и сущности химических законов. Обосновано, что организация химических 
знаний на основе аксиом, определений, доказательств и логических выводов способствует развитию у учащихся 
научного и логического мышления, осмыслению причинно-следственных связей, а также установлению взаимос­
вязи теоретических знаний с практической деятельностью. Кроме того, раскрыты педагогические возможности 
аксиоматического подхода в систематизации содержания химического образования, усилении междисципли­
нарных связей и формировании компетенций самостоятельного мышления учащихся. В статье аксиоматиче­
ская интерпретация основных законов химии рассматривается как важное средство формирования логической, 
системной и научно обоснованной модели современного химического образования.

Ключевые слова: аксиоматический подход, химическое образование, основные понятия химии, химические 
законы, научное мышление, логическое мышление, системные знания, химические знания, теоретические 
знания, педагогический подход, междисциплинарные связи, самостоятельное мышление, содержание образо­
вания, компетентность.

KIRISH
Kimyo ta’limida aksiomatik yondashuvning ilmiy-pedagogik ahamiyatini tahlil qilish shuni ko‘rsatadiki, 

bu yondashuv nafaqat kimyoviy bilimlarni izchil va qat’iy mantiqiy tizim sifatida shakllantirish imkonini beradi, 
balki o‘quvchilarda ilmiy tafakkurni rivojlantirish, nazariy tushunchalarni empirik dalillar bilan uyg‘unlashtirish, 
shuningdek, kimyo fani doirasida o‘z-o‘zidan tashkil topuvchi bilish jarayonini didaktik jihatdan samarali yo‘lga 
qo‘yish uchun ham muhim ahamiyat kasb etadi. Sababi kimyo - moddalar tuzilishi, ularning o‘zaro ta’siri, reak­
siyalar jarayonida yangi sifat bosqichiga o‘tishi haqidagi fan sifatida - o‘zining nazariy asoslarini qat’iy qonunlar 
va tayanch tushunchalar negizida shakllantiradi va bu qonunlarning har biri aslida aksiomatik xarakterga 
ega bo‘ladi. Misol uchun, moddiy olamning uzluksizligi, atom va molekulalarning mavjudligi, massa saqla­
nish qonuni, energiya saqlanish qonuni singari tayanch tamoyillar kimyo ta’limida aksioma darajasida qabul 
qilinadi [1]. O‘quvchi bu tamoyillarni tajribada to‘g‘ridan-to‘g‘ri ko‘rmasligi mumkin, ammo ular kimyoviy tafakkur 
va nazariy modellashtirishning zaruriy boshlang‘ich nuqtalari sifatida qabul qilinadi.

Shu nuqtayi nazardan qaraganda, aksiomatik yondashuvning ilmiy-pedagogik ahamiyati, birinchi navbatda, 
kimyo o‘qitish jarayonida o‘quvchining bilish faoliyatini faqat tayyor ma’lumotlarni yodlash emas, balki qat’iy 
mantiqiy asoslar, tayanch qonunlar va umumiy aksiomatik qoidalarni izchil o‘zlashtirish orqali shakllantirishida 
namoyon bo‘ladi. Pedagogik jihatdan bu yondashuv shuni anglatadiki, o‘quvchi kimyoviy qonuniyatlarni o‘rga­
nayotganda, ularni tasodifiy tajriba natijalarining oddiy yig‘indisi sifatida emas, balki yaxlit ilmiy bilish tizimining 
ichki bog‘liq elementlari sifatida qabul qiladi. Bu esa o‘z navbatida, ta’limning integrativ xarakterini kuchaytiradi, 
kimyo qonunlari faqat kimyo fani doirasida emas, balki fizika, biologiya, ekologiya va hatto ijtimoiy fanlarda ham 
qo‘llaniladigan umumiy tabiiy-ilmiy tafakkurning ajralmas qismi sifatida qaraladi.

Aksiomatik yondashuvning ilmiy ahamiyati shundan iboratki, u kimyo fanining nazariy poydevorini mustah­
kamlash bilan birga, o‘quvchining bilim olish jarayonida induktiv va deduktiv tafakkur usullarini uyg‘unlashtiradi. 
Masalan, kimyoda atom-molekulyar ta’limotni qabul qilish uchun avvalo aksiomatik tarzda qabul qilinadigan 
g‘oya shuki – barcha moddalar atomlardan tashkil topgan. Ushbu aksioma asosida o‘qituvchi molekulyar tuzilish 
nazariyasi, kimyoviy bog‘lanishlar mexanizmi, termodinamika va kinetika qonunlarini izchil tarzda tushuntirishi 
mumkin. Shunday qilib, o‘quvchi alohida faktlardan umumiy qonuniyatlarga ko‘tarilish (induksiya) yoki umumiy 
aksiomatik tamoyillardan yangi faktlarni tushuntirish (deduksiya) jarayonida ilmiy tafakkurni shakllantiradi.

MAVZUGA OID ADABIYOTLAR SHARHI
Kimyoning asosiy tushuncha va qonunlarini aksiomatik asosda talqin qilish masalasi kimyoviy bilimlarni 

tizimlashtirish, mantiqiy bog‘lanishlarni ochib berish va o‘quvchilarning nazariy fikrlashini rivojlantirishda muhim 
metodologik yondashuv hisoblanadi. O‘zbek olimlari va tadqiqotchilarining ishlarida aksiomatik metod bilimlarni 
izchil tizimga keltirish, asosiy tushunchalardan mantiqiy xulosalar chiqarish hamda ta’lim jarayonida deduktiv 
fikrlashni shakllantirish vositasi sifatida qaraladi.

Xorijiy tadqiqotchilardan P. W. Ayers, S. Fias va F. Heidar-Zadeh kimyoviy tushunchalarni aksiomatik 
yondashuv asosida aniq va izchil shakllantirish imkoniyatlarini tadqiq qilgan. Ularning fikricha, aksiomatik 
yondashuv kimyoviy tushunchalarning matematik va nazariy asoslarini aniqlashtirishga yordam beradi.

G. T. Rushton va hammualliflar esa kimyoviy kinetika qonunlarini o‘qitishda modelga asoslangan fikrlash, 
grafik tahlil va matematik modellashtirishdan foydalanish o‘quvchilarning qonuniyatlarni chuqurroq anglashiga 
xizmat qilishini ko‘rsatgan.

Shuningdek, kimyo ta’limida atom, molekula va kimyoviy bog‘ kabi fundamental tushunchalarni ilmiy asosda 
shakllantirish masalalari ham xorijiy tadqiqotlarda keng yoritilgan. Umuman, adabiyotlar tahlili kimyoning asosiy 
tushuncha va qonunlarini aksiomatik asosda talqin qilish mantiqiy, tizimli va ilmiy fikrlashni rivojlantirish hamda 
kimyoviy bilimlarni yaxlit tizim sifatida o‘zlashtirish uchun samarali pedagogik yondashuv ekanini ko‘rsatadi.

Pedagogik jihatdan qaralganda, aksiomatik yondashuv kimyo ta’limida metodologik yangilik kiritadi, o‘qituv­
chi kimyo qonuniyatlarini tushuntirishda faqat empirik tajribaga suyanib qolmaydi, balki o‘quvchilarni nazariy 
asoslar orqali fikrlashga undaydi, bu esa o‘z-o‘zidan ilmiy dunyoqarashning shakllanishiga olib keladi.

Shuningdek, aksiomatik yondashuv didaktikada sistemalilik, izchillik va tushunchalarning qat’iy ierarxik 
bog‘liqligini ta’minlaydi [2]. Bu jarayonda o‘quvchi biladiki, kimyo fanidagi har qanday yangi tushuncha, qonun 
yoki nazariya muayyan aksiomatik tamoyillardan kelib chiqadi, demak, bilim olish jarayoni tasodifiy emas, balki 
mantiqan asoslangan, izchil va barqaror bo‘ladi.

TADQIQOT METODOLOGIYASI
Tadqiqot nazariy-tahliliy xarakterga ega bo‘lib, unda kimyoning asosiy tushuncha va qonunlarini aksiomatik 

asosda talqin qilishning ilmiy-pedagogik imkoniyatlari o‘rganildi. Tadqiqot jarayonida ilmiy adabiyotlarni tahlil 
qilish, qiyosiy tahlil, tizimlashtirish, umumlashtirish hamda induktiv va deduktiv tahlil metodlaridan foydalanildi. 

Aksiomatik yondashuvning kimyoviy bilimlarni tizimlashtirish, mantiqiy tafakkurni rivojlantirish va nazariya bilan 
amaliyot o‘rtasidagi bog‘liqlikni ta’minlashdagi pedagogik imkoniyatlari tahlil qilindi.

TAHLIL VA NATIJALAR
Aksiomatik yondashuvning yana bir muhim ilmiy-pedagogik ahamiyati shundaki, u kimyo ta’limini inte­

grativ-metodologik kontekstdan ko‘rib chiqishga yordam beradi. Masalan, kimyo qonunlari va tushunchalarini 
o‘rganishda ekologik, texnologik va ijtimoiy omillar bilan bog‘lanish o‘quvchining ilmiy tafakkurini yanada chuqur­
lashtiradi. Bu o‘rinda aksiomatik yondashuv ilmiy dunyoqarashning yaxlitligini ta’minlaydi, chunki u bilimlarning 
turli qatlamlarini yagona metodologik asos - aksiomalar tizimi orqali birlashtiradi. Pedagogik ma’noda bu juda 
muhim, zamonaviy ta’limda integrativlik va tizimlilik asosiy talablar qatorida turadi.

Shu bilan birga, aksiomatik yondashuv kimyo o‘qituvchisi metodologik jihatdan qurollangan bo‘lishini talab 
qiladi. Agar pedagog o‘zi kimyo qonunlarining aksiomatik asoslarini chuqur anglamasa, u bu bilimlarni o‘quvchi­
larga izchil tarzda yetkaza olmaydi [4]. Bu esa shuni anglatadiki, pedagogning ilmiy dunyoqarashi zamonaviy 
fan taraqqiyotidan orqada qolmasligi kerak, chunki aksiomatik yondashuvni samarali qo‘llash uchun o‘qituvchi 
faqat empirik dalillarni emas, balki nazariy-metodologik asoslarni ham yaxshi bilishi talab etiladi. Shu jihatdan 
qaraganda, aksiomatik yondashuvning ilmiy-pedagogik ahamiyati shundaki, u pedagogik jarayonni zamonaviy 
fan taraqqiyoti bilan uyg‘unlashtiradi, o‘quvchilarni esa yangicha ilmiy tafakkurga yo‘naltiradi.

Aksiomatik yondashuv kimyo ta’limida uch asosiy pedagogik vazifani bajaradi:

•	 kimyo fanining tayanch qonunlarini qat’iy nazariy poydevor sifatida o‘quvchilarga yetkazadi;

•	 o‘quvchilar tafakkurida mantiqiy, izchil va integrativ ilmiy dunyoqarashni shakllantiradi;

•	 pedagogik jarayonni zamonaviy ilmiy-metodologik paradigmalarga yaqinlashtiradi.

Bu yondashuv kimyo ta’limida nafaqat bilim berish vositasi, balki shaxsning ilmiy tafakkurini, tanqidiy 
qarashlarini va o‘z-o‘zini rivojlantirish qobiliyatini shakllantiruvchi kuchli didaktik mexanizm sifatida o‘z o‘rniga 
ega bo‘ladi.

Kimyo ta’limida aksiomatik yondashuvning ilmiy-pedagogik ahamiyati shundaki, u o‘quv jarayonini qat’iy 
mantiqiy asoslarda qurish, ilmiy tushunchalarni tizimli va izchil tarzda shakllantirish, nazariy bilimlarni empirik 
dalillar bilan uyg‘unlashtirish, shuningdek, o‘quvchilarda mustaqil fikrlash va ilmiy dunyoqarashni rivojlantirishga 
xizmat qiladi, har qanday ilmiy bilimning asosi sifatida qabul qilinadigan aksiomalar nafaqat bilish jarayonining 
boshlang‘ich nuqtasini belgilab beradi, balki ularning pedagogik jihatdan o‘zlashtirilishi o‘quvchilarning ilmiy 
tafakkurini mustahkam poydevorga qurish imkonini ham ta’minlaydi.

Shu o‘rinda ta’kidlash lozimki, kimyo ta’limida qo‘llaniladigan tayanch tushunchalar va qonunlar - atom-
molekulyar ta’limot, massa va energiya saqlanish qonuni, atom tuzilishi, organik moddalarning tuzilish nazari­
yasi, elementlarning davriy qonuni - barchasi aslida aksiomatik xarakterga ega bo‘lib, ular o‘quvchiga tayyor 
qoidalar sifatida emas, balki ilmiy tafakkurning zaruriy asoslari sifatida singdirilishi kerak. Bu esa pedagogdan 
o‘z navbatida yuqori metodologik tayyorgarlikni, ilmiy bilimlarni izchil deduksiya orqali ochib berish mahoratini, 
o‘quvchini oddiy tajriba natijalarini yig‘uvchi emas, balki ilmiy tafakkur yurituvchi shaxs sifatida shakllantirish 
qobiliyatini talab etadi.

Aksiomatik yondashuvning ilmiy ahamiyatini tahlil qilganda, uni faqatgina abstrakt mantiqiy tizim sifatida 
emas, balki ilmiy bilishning falsafiy-metodologik asoslarini o‘z ichiga oluvchi integrativ tamoyil sifatida ham 
qarash zarur [6]. Kimyo qonunlari o‘z mohiyatiga ko‘ra tabiatning umumiy qonuniyatlari bilan uzviy bog‘liqdir, 
masalan, termodinamikaning asosiy qonunlari nafaqat fizikada, balki kimyoda ham aksioma sifatida qabul 
qilinadi va kimyoviy jarayonlarni tushuntirishda zaruriy boshlang‘ich nuqtani tashkil etadi. Shu boisdan, aksio­
matik yondashuv o‘quvchilarga faqat kimyo bilimlarini emas, balki tabiatni yaxlit ilmiy tasavvur asosida anglash 
imkonini beradi, bu esa ularning tafakkurida integrativ dunyoqarashning shakllanishiga olib keladi.

Pedagogik nuqtayi nazardan qaralganda, aksiomatik yondashuv ta’lim jarayonida uch asosiy vazifani hal 
qiladi:

•	 bilimlarning mantiqiy izchilligini ta’minlaydi;

•	 o‘quvchida nazariy tafakkur va deduktiv fikrlashni shakllantiradi;

•	 ta’lim mazmunini zamonaviy ilmiy metodologiya bilan uyg‘unlashtiradi.

Agar o‘qituvchi massa saqlanish qonunini oddiy empirik qoidalar yig‘indisi sifatida emas, balki tabiatning 
aksiomatik qonuni sifatida tushuntirsa, o‘quvchi uni nafaqat kimyoviy reaksiyalarni tahlil qilishda, balki butun 
tabiiy-ilmiy tafakkurida umumiy metodologik asos sifatida qo‘llashni o‘rganadi.

Aksiomatik yondashuv o‘quvchilarni “tayyor haqiqat”ni yodlashga emas, balki haqiqatning shakllanish 
jarayonini tushunishga undaydi, aksiomalar o‘z-o‘zidan haqiqat sifatida qabul qilinsa-da, ular ustida quriladigan 
barcha bilimlar mantiqiy va empirik sinovdan o‘tadi. Shu jihatdan, kimyo ta’limida aksiomatik yondashuvning 
ilmiy-pedagogik ahamiyati shundaki, u bilim olish jarayonini faqat faktlarni o‘rganishdan nazariy tushunchalarni 
shakllantirish bosqichiga ko‘taradi va o‘quvchilarning ilmiy tafakkurini mantiqan asoslangan tizimga yo‘naltiradi.

Aksiomatik yondashuv ta’limda integrativlikni kuchaytiradi. Kimyo qonunlari ko‘pincha boshqa fanlar bilan 
bevosita bog‘liq bo‘ladi:

•	 fizikada energiya saqlanish qonuni qanday ahamiyatga ega bo‘lsa, kimyoda ham energiya o‘zgarishlarini 
tushuntirishda xuddi shunday zaruriy aksioma sifatida xizmat qiladi;

•	 biologiyada biokimyoviy jarayonlar atom-molekulyar ta’limot asosida tushuntiriladi;

•	 ekologiyada moddalar aylanishi (migratsiyasi) qonunlari kimyoviy va fizik qonunlarning integratsiyasi 
asosida talqin qilinadi.

Demak, aksiomatik yondashuv kimyo ta’limini tor fanga xos bo‘lgan bilimlar yig‘indisi darajasidan olib 
chiqib, uni umumiy tabiiy-ilmiy tafakkur tizimiga aylantiradi, bu esa pedagogik jarayonda dunyoqarashni shakl­
lantirish vazifasini samarali bajaradi.

Bundan tashqari, aksiomatik yondashuv o‘qituvchidan metodologik yangilanishni talab qiladi. Zamonaviy 
fan tez sur’atlar bilan rivojlanib borar ekan, pedagog o‘z bilimini faqat an’anaviy empirizm darajasida emas, balki 
nazariy-metodologik asoslar darajasida ham yangilab borishi zarur. Aks holda, ta’lim jarayoni ilm-fan taraqqiyo­
tidan ortda qoladi va o‘quvchilarda shakllanadigan ilmiy dunyoqarash zamon talablariga javob bermay qoladi. 
Shu ma’noda, aksiomatik yondashuvning ilmiy-pedagogik ahamiyati shundaki, u ta’limni zamonaviy ilmiy para­
digmalarga yaqinlashtiradi, pedagogni esa metodologik jihatdan qurollangan mutaxassisga aylantiradi.

Aksiomatik yondashuvning yana bir muhim jihati - u ilmiy dunyoqarashni o‘z-o‘zidan tashkil topuvchi tizim 
sifatida shakllantirish imkonini beradi. Har qanday aksioma o‘zida umumlashtirilgan tajribani mujassam etadi, 
ammo shu bilan birga, u kelajakdagi yangi bilimlar uchun ochiq bo‘lgan metodologik poydevor vazifasini ham 
bajaradi. Masalan, atomning bo‘linmasligi haqidagi aksioma XX asr boshlarigacha ilmiy haqiqat sifatida qabul 
qilinib kelgan, biroq keyinchalik yadro fizikasi va kvant kimyosi natijalari bu aksiomani yangi aksiomatik tizim 
bilan almashtirdi. Bu esa shuni anglatadiki, aksiomatik yondashuv o‘quvchilarni nafaqat mavjud bilimlarni qabul 
qilishga, balki yangi bilimlarni yaratish jarayonini tushunishga ham tayyorlaydi.

Tahlillar shuni ko‘rsatdiki, aksiomatik yondashuvning pedagogik ahamiyati shundaki, u ta’lim jarayonida 
nazariy va amaliy komponentlarning uyg‘unligini ta’minlaydi. Kimyoda aksiomalar faqat nazariy qoidalar sifatida 
emas, balki tajriba orqali isbotlanuvchi, amaliy faoliyatda qo‘llaniluvchi bilimlar sifatida ham namoyon bo‘ladi. 
Masalan, Avogadro qonunini aksioma sifatida qabul qilgan o‘quvchi uni gazlar hajmi va miqdorini, gaz moddalar 
orasidagi reaksiyalarda reaksiya tezligiga konsentratsiyaning ta’sirini hisoblashda qo‘llaydi, Le-Shatele tamoyili 
esa kimyoviy muvozanatni amaliy jarayonlarda boshqarishda metodologik asos bo‘lib xizmat qiladi. Bu esa 
o‘quvchilarda nazariy bilimlarning amaliyot bilan uzviy bog‘liq ekanligini anglashga yordam beradi.

Aksiomatik yondashuvning ilmiy-pedagogik ahamiyati quyidagi jihatlarda yaqqol namoyon bo‘ladi:

1.	 Nazariy asos yaratadi - kimyo fanining tayanch qonunlari aksiomatik poydevor sifatida qabul qilinadi va 
barcha bilimlar shu poydevor ustida quriladi.

2.	 Ilmiy tafakkurni shakllantiradi - o‘quvchilar mantiqiy izchillik, deduktiv fikrlash va ilmiy dunyoqarashni 
o‘zlashtiradilar.

3.	 Ta’limni integrativlashtiradi - kimyo bilimlari boshqa tabiiy fanlar bilan uyg‘unlashadi va o‘quvchilarda 
yaxlit dunyoqarashni shakllantiradi.

4.	 Pedagogik jarayonni zamonaviylashtiradi - o‘qituvchi metodologik jihatdan qurollanadi, o‘quvchilar esa 
ilmiy paradigmalar bilan uyg‘un holda bilim oladilar.

5.	 Nazariya va amaliyotni birlashtiradi - aksiomalar amaliy faoliyatda qo‘llanilishi orqali o‘quvchilar nazariy 
bilimning hayotiy ahamiyatini tushunadilar.

6.	 Ilmiy yangilanishga ochiqdir - aksiomalar qat’iy bo‘lsa-da, ular zamonaviy fan taraqqiyotiga mos ravishda 
yangilanib, yangi bilimlar tizimiga asos bo‘lib xizmat qiladi.

Aksiomatik yondashuv kimyo ta’limida nafaqat nazariy bilimlarni izchil o‘rgatish vositasi, balki o‘quv­
chilarning ilmiy tafakkurini rivojlantiruvchi, ularni zamonaviy fan taraqqiyotiga tayyorlovchi, pedagogni esa 
metodologik jihatdan qurollantiruvchi eng muhim didaktik tamoyillardan biri hisoblanadi.

Tarixiy nuqtayi nazardan qaraganda, kimyo fanining aksiomatik yondashuvga yo‘li qadimiy yunon falsafiy-
ta’limiy an’analaridan boshlangan deb qaralishi mumkin. Dalton atom nazariyasini ilgari surganda, u ba’zi 
qoidalarni aksioma sifatida oldi: “Har bir element atomlardan tuzilgan”, “Atomlar bo‘linmasdir”. Keyinchalik, bu 
aksiomalar asosida kimyoviy formulalar va qonunlar ishlab chiqilgan. XX asrdan boshlab aksiomatik metod 
yanada formal shaklga ega bo‘ldi. Masalan, mantiqda G. Gildebrant va P. Bernays aksiomalarni qat’iy mantiqiy 
tizim sifatida ifodalashdi. Kimyoda esa aksiomatik yondashuv o‘quvchilarga qonunlarni izchil tushuntirishda, 
nazariy bilimlarni tizimlashtirishda samarali vosita bo‘lib xizmat qiladi. Demokrit va Levkippning atomistik 
g‘oyalari moddiy dunyoni oddiy boshlang‘ich tamoyillar (atomlar va bo‘shliq) orqali tushuntirishga uringan ilk 
sistematik intilishlardan biri bo‘lib, keyinchalik XVIII asr oxiri va XIX asr boshida kimyoning ilmiy revolyutsiyasi 
doirasida Lavoizierning ishida aks etgan ta’riflar, asosiy prinsiplar va o‘lchovlarga qat’iy e’tibor berish qadriyat­
lari bilan yanada aniqroq va sistematik ko‘rinish oladi.

Antoine Lavuaze o‘zining “Kimyo bo‘yicha boshlang‘ich qo‘llanma” asarida elementlarning ta’riflari, yonish 
nazariyasi va massa saqlanishi kabi asosiy tamoyillarni aniqlab, kimyoning ba’zi bo‘limlarini tartibga soluvchi, 
o‘z navbatida, deduktiv mantiq asosida ishlovchi bilimlar tizimi sifatida taklif etdi. XIX asrda ilmiy hamjami­
yatda mavjud tushunchalarga muqobil nazariyalar paydo bo‘ldi. Masalan, flogiston nazariyasi bilan ishlagan 
olimlarning qarashlari va Priestle hamda Lavuaze tomonidan olib kirilgan kislorod asosida oksidlanish tushun­
chasi bir-biriga zid yoki raqobatlashuvchi aksiomatik taxminlar sifatida yuzaga chiqdi va oxir-oqibat yangi 
eksperimental dalillar orqali bir nazariyaning boshqasidan afzalligi ko‘rsatildi. Bunday tarixiy o‘zgarishlar aksi­
omatik metodning nazariy erkinligi va modelga bog‘liqligini amalda namoyon qildi.

XULOSA VA TAKLIFLAR
Tadqiqot natijalari chuqur tahlil qilinganda aniqlanishicha, XIX–XX asrlarda esa kimyoviy bilimlar ham 

formalizatsiyaga uchradi, buning natijasida aksiomatik va sintaktik jihatlarga urg‘u berilgan qat’iy hisoblash 
va nazariy tizimlar rivojlandi, termodinamika va statistik mexanikaning Willard Gibbs va Ludwig Boltzmann 
tomonidan matematik jihatdan shakllantirilishi, D. I. Mendeleevning davriy qonuni asosida elementlarni tasni­
flashga qaratilgan tizimli yondashuv, shuningdek, XX asrning kvant mexanikasi tamoyillari (Ervin Shryodinger 
va Verner Heyzenberg) orqali kimyoviy bog‘lanish va reaksiya mexanizmlari uchun yangi formal nazariy platfor­
malar yaratilishi kimyoni ham aksiomatik mantiq-tuzilmani kengaytirgan fanlarga aylantirdi. Natijada kimyoviy 
konsepsiyalarni faqat mazmuniy jihatdan emas, balki ularning shakliy, hisoblash va modellashtirish jihatlariga 
e’tibor qaratilishi orqali ham tahlil qilish imkoniyati paydo bo‘ldi.

Mazkur tarixiy yo‘l uch jihatdan muhim didaktik xulosalarni beradi:

•	 aksiomalar va boshlang‘ich prinsiplar “mutlaq haqiqat” sifatida emas, balki nazariy model qurish uchun 
qabul qilingan boshlang‘ich qoidalar sifatida ko‘rilishi lozimligi, ya’ni kimyoviy tushunchalar ham o‘z vaqtida 
qo‘yilgan taxminlar va eksperimental asosga bog‘liq ekanligi;

•	 biror kimyoviy nazariya uchun turli aksiomatik asoslar mavjud bo‘lishi mumkinligi - ya’ni muqobil ta’riflar va 
boshlang‘ich taxminlar orqali bir xil fenomenni turlicha tushuntirish mumkinligi;

•	 didaktik nuqtayi nazardan, o‘quv materialini qayta aksiomatizatsiya qilish - masalan, element, oddiy modda, 
birikma, sof modda, aralashma, fizikaviy hodisa, kimyoviy hodisa, kimyoviy reaksiya, kimyoviy bog‘lanish 
tushunchalarini o‘quv darajasiga mos holda bosqichma-bosqich, “quyidan–yuqoriga” o‘rgatish - o‘quvchi­
larga tushunchalar tuzilmasini tizimli va konseptual jihatdan chuqurroq anglash imkonini beradi va shu yo‘l 
bilan ularning nazariy fikrlashi hamda modellashtirish ko‘nikmalarini samarali shakllantiradi.

Kimyo ta’limida “modda”, “zarracha”, “element”, “modda miqdori (mol)”, “stexiometriya”, “kislota-asos”, 
“oksidlanish–qaytarilish”, “energiya” kabi tayanch tushunchalarni aksiomatik konstruksiya ostida tartibga solish, 
bir-biriga mantiqiy bog‘liq ko‘rinishga keltirish o‘quvchilarda ilmiy fikrlashni strukturallash, isbot madaniyatini 
shakllantirish va muammoli vaziyatlarda argumentatsion qaror qabul qilish kompetensiyalarini rivojlantirishga 
xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Biologiya fanlari

Falsafa fanlari

Geografiya fanlari

